
[bookmark: _GoBack]La Mesa del Parlament, en la sessió tinguda el dia 14 de febrer de 2017, de conformitat amb el que disposa l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, ha aprovat la versió en occità, en varietat aranesa, de la Llei de modificació de la Llei 30/2010, de vegueries, per a crear la vegueria del Penedès, aprovada pel Ple del Parlament en la sessió tinguda el dia 8 de febrer de 2017:
«Lei de modificacion dera Lei 30/2010, de vegueries, entà crear era vegueria d’El Penedès 
Preambul
Era division territoriau de Catalonha non sonque a de respóner as encastres territoriaus geografics naturaus e istorics, mès tanben as encastres de sentiment d’apertenença dera poblacion configurada ath long deth pas deth temps.
El Penedès ei ua comarca geografica naturau damb sègles d’istòria, d’acòrd damb çò qu’an remercat es estudis geografics, e era poblacion actuau ac sent atau. Per aquerò, dempús dera aprobacion der Estatut d’autonomia e era Lei de vegueries, diuèrsi movements sociaus reivindiquen era creacion dera vegueria d’El Penedès.
Era presenta norma assolide era reconeishença dera realitat e era singularitat territoriau d’El Penedès, que s’inicièc damb era aprobacion dera Lei 23/2010, deth 22 de junhsèga, que modifique era Lei 1/1995 e era Lei 23/1983 entà fixar er encastre de planificacion territoriau d’El Penedès.
Coma reconeishença definitiva dera singularitat geografica, istorica e economica d’El Penedès, aguesta lei cree era demarcacion vegueriau d’El Penedès coma expression dera volontat populara majoritàriaments manifestada.
De un aute costat, era Lei 4/2015, deth 23 d’abriu, de creacion dera comarca d’El Moianès, obligue a adaptar era vegueria de La Catalunya Central ara naua realitat configurada pera comarca d’El Moianès e eth sòn assemblatge en mapa territoriau de vegueries.
Article 1. Modificacion der article 3 dera Lei 30/2010
Se modifique er apartat 1 der article 3 dera Lei 30/2010, deth 3 d’agost, de vegueries, que demore redigit dera manèra següenta:
«1. Era organizacion vegueriau s’esten a tot eth territòri de Catalonha. Cap municipi e cap comarca ne pòden demorar excludidi. Cada municipi e cada comarca an de formar part integrauments d’ua vegueria, sense damatge des excepcions que resulten d’aguesta lei.»
Article 2. Modificacion der article 9 dera Lei 30/2010
1. Se modifique era letra b der article 9 dera Lei 30/2010, deth 3 d’agost, de vegueries, que demore redigida dera manèra següenta:
«b) Era demarcacion vegueriau de Barcelona compren es municipis integradi enes comarques d’El Baix Llobregat, El Barcelonès, El Maresme, El Vallès Occidental e El Vallès Oriental.»
2. Se modifique era letra c der article 9 dera Lei 30/2010, deth 3 d’agost, de vegueries, que demore redigida dera manèra següenta:
«c) Era demarcacion vegueriau de La Catalunya Central compren es municipis integradi enes comarques d’El Bages, El Berguedà, Osona, El Moianès e El Solsonès, e es ueit municipis de L’Alta Anoia: Calaf, Calonge de Segarra, Castellfollit de Riubregós, Els Prats de Rei, Pujalt, Sant Martí Sesgueioles, Sant Pere Sallavinera e Veciana.»
3. Se modifique era letra f der article 9 dera Lei 30/2010, deth 3 d’agost, de vegueries, que demore redigida dera manèra següenta:
«f) Era demarcacion vegueriau d’El Camp de Tarragona compren es municipis integradi enes comarques de L’Alt Camp, El Baix Camp, La Conca de Barberà, El Priorat e El Tarragonès.»
4. Se hig ua letra, era h, ar article 9 dera Lei 30/2010, deth 3 d’agost, de vegueries, damb eth tèxte següent:
«h) Era demarcacion vegueriau d’El Penedès compren es municipis corresponenti as comarques de L’Alt Penedès, El Baix Penedès, El Garraf e L’Anoia, exceptat es ueit municipis de L’Alta Anoia, a qué hè referéncia era letra c.»
Article 3. Modificacion dera disposicion transitòria prumèra dera Lei 30/2010
Se modifique er apartat 2 dera disposicion transitòria prumèra dera Lei 30/2010, deth 3 d’agost, de vegueries, que demore redigit dera manèra següenta:
«2. Es conselhs de vegueria de Barcelona, de Girona, de Lleida e d’El Camp de Tarragona auràn era sedença institucionau respectiva enes ciutats de Barcelona, Girona, Lleida e Tarragona. Eth Conselh de Vegueria de Les Terres de l’Ebre aurà era sedença institucionau ena ciutat de Tortosa. Es conselhs de vegueria de L’Alt Pirineu, de La Catalunya Central e d’El Penedès auràn era sedença institucionau enes ciutats que determine ua lei deth Parlament.»
Disposicion finau. Entrada en vigor e adaptacion dera organizacion territoriau des servicis dera Generalitat
1. Aguesta lei entre en vigor londeman d’auer estat publicada en Diari Oficial de la Generalitat de Catalunya.
2. Es precèptes qu’eventuauments poguen comportar despenes damb cargue as pressupòsti dera Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediataments posterior ara entrada en vigor d’aguesta lei.
3. En tèrme de tres ans des dera entrada en vigor d’aguesta lei, era organizacion des servicis territoriaus dera Generalitat e er exercici des foncions des departaments dera Administracion dera Generalitat s’an d’adaptar ar encastre territoriau des demarcacions vegueriaus que determine er article 9 dera Lei 30/2010, deth 3 d’agost, de vegueries.»
Palau del Parlament, 8 de febrer de 2017
La secretària quarta	La presidenta 
Ramona Barrufet i Santacana	Carme Forcadell i Lluís

